
■ OR DA LA VITA DA LUDMILLA CAHENZLI

Pommes chips ed ils paupers ritgs
Mardi: «Atgnamain èsi schon ina malgi-
stadad nunditga. Ils ritgs ston pajar tanta
taglia. E nus auters vivain sin las costas
da quests paupers ritgs.» Tals patratgs
van tras mes chau, cura ch’jau legel en la
gasetta ch’ils ritgs e las interpresas finan-
zieschan 60 pertschient da noss stadi. Jau
fatsch il propiest da votar «gea» la proxi-
ma giada, sch’i va per scursanir la taglia
dals ritgs. I n’è simplamain betg endretg
ch’ina pitschna minoritad sto finanziar il
rest da la populaziun.

Mesemna: jau sun en pasternaria ed
avr mia bursa per pajar mes paunet da
salami. Tge schoc! Jau hai mo pli duas
notas da diesch ed in zic munaida. Nun-
pussaivel! Ier avev’jau anc 170 francs en
la bursa che duevan tanscher fin glin-
desdi. Tgi ha engulà mes raps? Forsa
mes um Eugen? Ha el prendì oz en da-
maun raps or da mia bursa, perquai
ch’el n’aveva betg peda dad ir al banco-
mat.

Lura ma vegni endament: ier sun jau
gea stada cun mia figlia a cumprar chal-
zers. Jau aveva gì en senn da cumprar
chalzers per 40 francs. La finala è mia fi-
glia sortida da la butia cun chalzers per
90 francs. Ella era tut intgantada, m’ha
dà bunas dretg e sanester e ditg ch’jau saja
la meglra mami dal mund. Suenter essan
nus anc idas dabot en stizun a cumprar
pommes chips ed jau hai gist anc mess
en il chanaster duas, trais chaussas che
mancavan en frestgera ed a la cassa hai
jau lura stuì pajar pli che 50 francs per ils
pommes chips.

Tge far? Il conto è ferm en il minus.
Nungrazia da prender giu anc ina giada

tschient francs, uschiglio datti troubels
cun Eugen. Co far da vegnir sur las run-
das fin glindesdi, cura che la nova paja è
sin il conto?

Jau fatsch il plan da menu. Gievgia
cuschin jau spaghettis. Salata per ina

tschavera hai jau er anc en frestgera. Ven-
derdi datti tartuffels en chamischa cun
maionesa e ketschup – senza salata. Son-
da datti tartuffels brassads cun maionesa
e ketschup – senza salata. E dumengia
pudess jau far ovs en paintg. Hai insum-

ma anc avunda ovs en frestgera? Na, jau
na crai betg.

I sto nà daners.Tge pussaivladads dat-
ti?

Emprima proposta: dumandar mes
schef per in augment da paja – subito.
Commentari tar la proposta: quai na va
betg. Jau hai gia dumandàmilli giadas ed
i n’ha nizzegià nagut.

Segunda proposta: scriver ina colum-
na da Ludmilla. La gasetta paja lura forsa
50 francs. Commentari: fin ch’ils 50
francs vegnan, giessi trais mais. Sch’els
vegnan insumma.

Terza proposta: jau pudess daventar
ladra. Commentari: per questa clamada
sun jau sco mamma d’uffants da scola
anc liada memia fitg. Ma igl è in’opziun
lucrativa per pli tard, cura ch’ils uffants
èn ord chasa.

Co pudess jau ussa, immediat, sin il
flatg, vegnir tar daners? Nua hai daners?
Cler! Sin noss conto, nua che nus met-
tain da la vart ils daners per la taglia. Là
hai anc insatge pauc raps. Jau vom ussa
tar la banca e prend giu 100 francs da
noss conto da taglia. I va gea anc intgins
mais, fin ch’il nov quint da taglia vegn.

E pertutgant la votaziun: jau vegn tut-
tina a votar «na», sch’i va per scursanir la
taglia dals ritgs. Lezs na ston la finala betg
renunziar a salata frestga, perquai ch’els
han cumprà in pèr chalzers ed in zic
pommes chips.

Il cudesch pon ins retrair online tar Lia
Rumantscha www.liarumantscha.ch
(http://www.liarumantscha.ch / sites / content /
online_shop.html?shop:view = details &
shop:productid = 2830) u tar mintga libraria

Pld fracziun prepara
la legislaziun nouva

2014–2018 ad Aschera

■ (cp) Mardi, als 19 avuost as radunarà
la fracziun PLD.Ils Liberals per cuman-
zar la legislatura nouva 2014–2018 e per
parderdscher la sessiun d’avuost. Ella fa-
rà quai ad Aschera suot il presidi da Ru-
dolf Kunz, grandcusglier Cuoira. Il prüm
sarà da nominar ün numer grand da
commembers per las diversas cumi-
schiuns stablas dal cussagl grand. Lura
saran da discuter la revisiun parziala da
la ledscha reguard il register d’abitants, la
revisiun parziala da la ledscha d’intro-
ducziun SVR e SI e da far bun las tscher-
nas 2014 aint illa regenza.

Sco adüna as discuterà eir las propo-
stas parlamentaras già inoltradas o in fasa
da gnir inoltradas.

La sezzüda da la fracziun PLD.Ils Liberals varà
lö mardi, als 19 avuost 2014 aint il center da
fuormaziun Palottis ad Aschera, cumanzamaint
a las 09.00 resp. las 09.30.

